
დანართი №6


საჯარო სამართლის  იურიდიული პირის – საჯარო რეესტრის ეროვნული
სააგენტოს მეწარმეთა და იურიდიულ პირთა რეგისტრაციის დეპარტამენტის
 დ ე ბ უ ლ ე ბ ა
თავი I
ზოგადი დებულებანი

მუხლი 1

ეს დებულება განსაზღვრავს საჯარო სამართლის იურიდიული პირის – საჯარო რეესტრის ეროვნული სააგენტოს  მეწარმეთა და იურიდიულ პირთა რეგისტრაციის დეპარტამენტის (შემდგომში – ,,დეპარტამენტი“) უფლებამოსილებას, ანგარიშვალდებულებას და აწესრიგებს დეპარტამენტის საქმიანობასთან დაკავშირებულ საკითხებს.
მუხლი 2

დეპარტამენტი წარმოადგენს საჯარო რეესტრის ეროვნული სააგენტოს (შემდგომში - ,,სააგენტო”) სტრუქტურულ ქვედანაყოფს.

მუხლი 3
დეპარტამენტი თავის საქმიანობაში ხელმძღვანელობს საქართველოს კონსტიტუციით, საერთაშორისო ხელშეკრულებებით, საქართველოს კანონებით, საქართველოს პრეზიდენტის, საქართველოს მთავრობისა და საქართველოს იუსტიციის მინისტრის სამართლებრივი აქტებით, სააგენტოს დებულებით, სააგენტოს თავმჯდომარის სამართლებრივი აქტებით, წინამდებარე დებულებით, სხვა საკანონმდებლო და კანონქვემდებარე ნორმატიული აქტებით. 

მუხლი 4
დეპარტამენტი თავისი ამოცანების/ფუნქციების განხორციელებისას წარმოადგენს სააგენტოს და ანგარიშვალდებულია სააგენტოს თავმჯდომარის წინაშე.


თავი II
დეპარტამენტის მიზნები და ფუნქციები
  
მუხლი 5 

დეპარტამენტის მიზანია შესაბამისი პირებისათვის სანდო და მაღალი ხარისხის მომსახურების უზრუნველყოფა, კანონმდებლობით დადგენილი წესით, მეწარმეთა და არასამეწარმეო (არაკომერციული) იურიდიული პირების რეესტრის, ეკონომიკურ საქმიანობათა რეესტრის, მოქალაქეთა პოლიტიკური გაერთიანებების (პარტიების) რეესტრისა და მუნიციპალიტეტების რეესტრის წარმოება.

მუხლი 6 

დეპარტამენტის ძირითადი ფუნქციებია:
ა) „მეწარმეთა შესახებ“ საქართველოს კანონითა და საქართველოს სამოქალაქო კოდექსით განსაზღვრული სუბიექტების, შეზღუდული პასუხისმგებლობის საზოგადოებისა და კომანდიტური საზოგადოების პარტნიორთა წილებზე გირავნობის უფლებისა და საკუთრების უფლების შეზღუდვასთან დაკავშირებული ვალდებულებების წარმოშობის, მათში ცვლილებისა და მათი შეწყვეტის შესახებ მონაცემთა აღრიცხვა მეწარმეთა და არასამეწარმეო (არაკომერციული) იურიდიული პირების რეესტრში, რეგისტრაციის თაობაზე შესაბამისი გადაწყვეტილების მიღებით;
ბ) ეკონომიკური საქმიანობის, მასში ცვლილებისა და მისი შეწყვეტის შესახებ მონაცემთა აღრიცხვა ეკონომიკურ საქმიანობათა რეესტრში, რეგისტრაციის თაობაზე შესაბამისი გადაწყვეტილების მიღებით;
გ) მოქალაქეთა პოლიტიკური გაერთიანებების წარმოშობის, მათში ცვლილებისა და მათი შეწყვეტის შესახებ მონაცემთა აღრიცხვა მოქალაქეთა პოლიტიკური გაერთიანებების (პარტიების) რეესტრში, რეგისტრაციის თაობაზე შესაბამისი გადაწყვეტილების მიღებით; 
დ) ადგილობრივი თვითმმართველობის კოდექსის შესაბამისად მუნიციპალიტეტების შესახებ მონაცემების აღრიცხვა მუნიციპალიტეტების რეესტრში; 
ე) უფლებამოსილების  ფარგლებში, რეგისტრირებული მონაცემების შესახებ ინფორმაციის ხელმისაწვდომობის უზრუნველყოფა;
ვ) უფლებამოსილების  ფარგლებში, რეგისტრირებულ მონაცემების საარქივო დოკუმენტაციის აღრიცხვა-სისტემატიზაცია და დაარქივების პროცესის ზედამხედველობა; 
ზ) მეწარმეთა და არასამეწარმეო (არაკომერციული) იურიდიული პირების, ეკონომიკურ საქმიანობათა, მოქალაქეთა პოლიტიკური გაერთიანებებისა (პარტიების) და მუნიციპალიტეტების რეესტრების ელექტრონულ ბაზებში მონაცემთა ასახვასთან დაკავშირებული სამუშაოების ორგანიზება, მონაცემთა ასახვის პროცესში მათი სიზუსტის შემოწმება და ანალიზი, კომპეტენციის ფარგლებში მონაცემების გასწორების/განახლების სამუშაოების ორგანიზება;
თ) უფლებამოსილების ფარგლებში კორესპონდენციის განხილვა და შესაბამისი პასუხის მომზადება;
ი) სარეგისტრაციო პროცედურების გაუმჯობესების მიზნით, შესაბამისი სტრუქტურული, საკადრო, ნორმატიული თუ ტექნიკური ხასიათის კონკრეტული წინადადებების შემუშავება და ყოველი კვარტლის ბოლოს სააგენტოს ხელმძღვანელობისათვის წარდგენა;
კ) სააგენტოს დებულებითა და საქართველოს მოქმედი კანონმდებლობით გათვალისწინებული უფლებამოსილების ფარგლებში, სააგენტოს ხელმძღვანელობის ცალკეული დავალებების შესრულება.

თავი III

                        დეპარტამენტის სტრუქტურული ერთეულები და მათი ფუნქციები

მუხლი 7

დეპარტამენტის სტრუქტურული ერთეულებია:
ა) ბიზნესის რეგისტრაციის სამსახური;
ბ) მოქალაქეთა პოლიტიკური გაერთიანებების რეგისტრაციის სამსახური.  

მუხლი 8

ბიზნესის რეგისტრაციის სამსახურის ძირითადი ფუნქციებია:
ა) „მეწარმეთა შესახებ“ საქართველოს კანონითა და საქართველოს სამოქალაქო კოდექსით განსაზღვრული სუბიექტების, შეზღუდული პასუხისმგებლობის საზოგადოებისა და კომანდიტური საზოგადოების პარტნიორთა წილებზე გირავნობის უფლებისა და საკუთრების უფლების შეზღუდვასთან დაკავშირებული ვალდებულებების წარმოშობის, მათში ცვლილებისა და მათი შეწყვეტის შესახებ მონაცემთა აღრიცხვა მეწარმეთა და არასამეწარმეო (არაკომერციული) იურიდიული პირების რეესტრში, რეგისტრაციის თაობაზე შესაბამისი გადაწყვეტილების მიღებით;
ბ) ეკონომიკური საქმიანობის, მასში ცვლილებისა და მისი შეწყვეტის შესახებ მონაცემთა აღრიცხვა ეკონომიკურ საქმიანობათა რეესტრში, რეგისტრაციის თაობაზე შესაბამისი გადაწყვეტილების მიღებით;
გ) ადგილობრივი თვითმმართველობის კოდექსის შესაბამისად მუნიციპალიტეტების შესახებ მონაცემების აღრიცხვა მუნიციპალიტეტების რეესტრში; 
დ) უფლებამოსილების  ფარგლებში, რეგისტრირებული მონაცემების შესახებ ინფორმაციის ხელმისაწვდომობის უზრუნველყოფა; ამ მიზნით:
დ.ა) დეპარტამენტის კომპეტენციას დაქვემდებარებული  რეგისტრირებული სუბიექტების (გარდა მოქალაქეთა პოლიტიკური გაერთიანებებისა), ეკონომიკური საქმიანობების შესახებ ამონაწერის მომზადება;
დ.ბ) კომპტენციის ფარგლებში სხვა ტიპის მომსახურების გაწევა.
ე) უფლებამოსილების  ფარგლებში, რეგისტრირებულ მონაცემების საარქივო დოკუმენტაციის აღრიცხვა-სისტემატიზაცია და დაარქივების პროცესის ზედამხედველობა; 
ვ) მეწარმეთა და არასამეწარმეო (არაკომერციული) იურიდიული პირების, ეკონომიკურ საქმიანობათა და  მუნიციპალიტეტების რეესტრების ელექტრონულ ბაზებში მონაცემთა ასახვასთან დაკავშირებული სამუშაოების ორგანიზება, მონაცემთა ასახვის პროცესში მათი სიზუსტის შემოწმება და ანალიზი, კომპეტენციის ფარგლებში მონაცემების გასწორების/განახლების სამუშაოების ორგანიზება; 
ზ) უფლებამოსილების ფარგლებში კორესპონდენციის განხილვა და შესაბამისი პასუხის მომზადება; 
თ) კანონმდებლობით მინიჭებული  სხვა უფლებამოსილებების განხორციელება.


მუხლი 9

მოქალაქეთა პოლიტიკური გაერთიანებების რეგისტრაციის სამსახურის ძირითადი ფუნქციებია:
ა) მოქალაქეთა პოლიტიკური გაერთიანებების წარმოშობის, მათში ცვლილებისა და მათი შეწყვეტის შესახებ მონაცემთა აღრიცხვა მოქალაქეთა პოლიტიკური გაერთიანებების (პარტიების) რეესტრში, რეგისტრაციის თაობაზე შესაბამისი გადაწყვეტილების მიღებით; 
ბ)მოქალაქეთა პოლიტიკური გაერთიანებების (პარტიების) რეესტრში რეგისტრირებული/ასახული მონაცემების თაობაზე ამონაწერის მომზადება და მოქალაქეთა პოლიტიკური გაერთიანებების სარეგისტრაციო დოკუმენტაციისა და მასში დაცული ინფორმაციის ხელმისაწვდომობა;
გ) უფლებამოსილების  ფარგლებში, რეგისტრირებულ მონაცემების საარქივო დოკუმენტაციის აღრიცხვა-სისტემატიზაცია და დაარქივების პროცესის ზედამხედველობა; 
დ) უფლებამოსილების ფარგლებში კორესპონდენციის განხილვა და შესაბამისი პასუხის მომზადება; 
ე) კანონმდებლობით მინიჭებული  სხვა უფლებამოსილებების განხორციელება.

 
თავი IV

სამსახურში დასაქმებული პირები

მუხლი 10

1. დეპარტამენტში საქმიანობას ეწევიან:
ა) დეპარტამენტის უფროსი;
ბ) სამსახურის უფროსი;
გ) სამსახურის უფროსის მოადგილე;
დ) მენეჯერები;
ე)  სააგენტოს საშტატო განრიგით გათვალისწინებული სხვა თანამშრომლები.
2. დეპარტამენტში  მუდმივ ან არამუდმივ  ამოცანათა  შესასრულებლად, შეიძლება მიღებულ იქნენ საშტატო განრიგით გაუთვალისწინებელი თანამშრომლები.

მუხლი 11

1. დეპარტამენტს ხელმძღვანელობს უფროსი, რომელსაც საქართველოს იუსტიციის მინისტრთან შეთანხმებით თანამდებობაზე ნიშნავს და თანამდებობიდან ათავისუფლებს სააგენტოს თავმჯდომარე.
2.   დეპარტამენტის უფროსი:
ა)   ხელმძღვანელობს დეპარტამენტის საქმიანობას;
ბ) წარმოადგენს დეპარტამენტს დაკისრებული უფლება-მოვალეობების განხორციელებისას და პასუხისმგებელია დეპარტამენტზე დაკისრებული ფუნქციებისა და ამოცანების შესრულებაზე;
გ) ანაწილებს ფუნქციებს დეპარტამენტში შემავალ სამსახურებსა და თანამშრომელთა შორის, აძლევს მათ მითითებებს და დავალებებს, აკონტროლებს მათი შესრულების ხარისხს;
დ) დეპარტამენტის კომპეტენციას მიკუთვნებულ საკითხებზე უფლებამოსილია გამოსცეს ინდივიდუალურ-სამართლებრივი ადმინისტრაციული აქტები, ხელი მოაწეროს  მომზადებულ დოკუმენტებს ან მოახდინოს მათი ვიზირება;
ე) პერიოდულად ისმენს დეპარტამენტში შემავალი სამსახურების უფროსების ანგარიშს სამსახურების მიერ გაწეული მუშაობის შესახებ და აფასებს მათი შესრულების ხარისხს;
ვ) აფასებს და სააგენტოს თავმჯდომარეს წარუდგენს ანგარიშს დეპარტამენტის მიერ განხორციელებული საქმიანობის შესახებ;
ზ) სააგენტოს თავმჯდომარეს წარუდგენს წინადადებებს დეპარტამენტის სტრუქტურის, საშტატო განრიგის, მუშაობის ორგანიზაციის, დეპარტამენტის თანამშრომელთა წახალისების ან მათთვის დისციპლინური პასუხისმგებლობის დაკისრების, ასევე მათი კვალიფიკაციის ამაღლებისა და გადამზადების შესახებ;
თ) შუამდგომლობს დეპარტამენტისათვის იმ ფინანსური თუ სხვა რესურსების გამოყოფის თაობაზე, რაც აუცილებელია დეპარტამენტის წინაშე მდგარი ფუნქციებისა და ამოცანების შესასრულებლად;
ი) იღებს გადაწყვეტილებებს მის კომპეტენციას მიკუთვნებულ საკითხებზე;
კ) ითანხმებს დეპარტამენტის თანამშრომელთა სამუშაოს აღწერილობებს;
ლ)  ახორციელებს კანონმდებლობით მინიჭებულ  სხვა უფლებამოსილებებს.
3. დეპარტამენტის უფროსი ანგარიშვალდებულია სააგენტოს თავმჯდომარის წინაშე.
4. დეპარტამენტის უფროსის არყოფნის ან მის მიერ უფლებამოსილების განხორციელების შეუძლებლობის შემთხვევაში, მის მოვალეობას ასრულებს სააგენტოს თავმჯდომარის ბრძანებით განსაზღვრული სააგენტოს სხვა თანამშრომელი.


მუხლი 12

1. დეპარტამენტში სტრუქტურულ ერთეულს - სამსახურს ხელმძღვანელობს სამსახურის უფროსი, რომელსაც კანონმდებლობით დადგენილი წესით თანამდებობაზე ნიშნავს და თანამდებობიდან ათავისუფლებს სააგენტოს თავმჯდომარე.
2. სამსახურის უფროსი:
ა)  ასრულებს დეპარტამენტის უფროსის დავალებებს;
ბ) კოორდინაციას უწევს და ხელმძღვანელობს დაქვემდებარებული სამსახურის საქმიანობას და უზრუნველყოფს სამსახურის მიზნებისა და ფუნქციების  განხორციელებას;
გ)  დადგენილი წესით ანაწილებს სამსახურში შემოსულ კორესპონდენციას, ხელს აწერს მომზადებულ დოკუმენტებს ან ახდენს მათ ვიზირებას;
დ) სამსახურის ფარგლებში ახორციელებს ზედამხედველობას და პასუხისმგებელია თანამშრომლების მიერ სამსახურებრივი მოვალეობების შესრულებაზე;
ე)  დეპარტამენტის უფროსს წარუდგენს ანგარიშს სამსახურის მიერ განხორციელებული საქმიანობის შესახებ;
ვ)  დეპარტამენტის უფროსთან შეთანხმებით, ამზადებს სამსახურის თანამშრომელთათვის სამუშაოთა აღწერილობებს და ახდენს თითოეული თანამშრომლის მიერ შესრულებული სამუშაოს შეფასებას;
ზ) საჭიროებისამებრ იბარებს ანგარიშს სამსახურის თითოეული თანამშრომლისაგან გაწეული საქმიანობის შესახებ;
თ) შუამდგომლობს დეპარტამენტის უფროსის წინაშე სამსახურის თანამშრომელთა წახალისების, დისციპლინური პასუხისმგებლობისა და მათი კვალიფიკაციის ამაღლების შესახებ;
ი) შუამდგომლობს დეპარტამენტის უფროსის წინაშე სამსახურის ფუნქციონირებისათვის აუცილებელი ფინანსური და სხვა რესურსების გამოყოფის შესახებ;
კ) უფლებამოსილია სამსახურის კომპეტენციას მიკუთვნებულ საკითხებზე გამოსცეს ინდივიდუალური ადმინისტრაციულ–სამართლებრივი აქტები;
ლ) ასრულებს სააგენტოს თავმჯდომარის და დეპარტამენტის უფროსის ცალკეულ დავალებებს და ახორციელებს კანონმდებლობით მინიჭებულ სხვა უფლებამოსილებებს.
3. სამსახურის უფროსი სამსახურზე დაკისრებული ამოცანების შესრულებისას ანგარიშვალდებულია სააგენტოს თავმჯდომარის დეპარტამენტის უფროსის წინაშე.
4. სტრუქტურული ერთეულის უფროსის არყოფნის ან მის მიერ უფლებამოსილების განხორციელების შეუძლებლობის შემთხვევაში,  მის მოვალეობებს  ასრულებს სამსახურის უფროსის მოადგილე ან თავმჯდომარის ბრძანებით განსაზღვრული სააგენტოს სხვა თანამშრომელი.

მუხლი 13

1. სამსახურის უფროსს შეიძლება ჰყავდეს მოადგილე, რომელსაც კანონმდებლობით დადგენილი წესით თანამდებობაზე ნიშნავს და თანამდებობიდან ათავისუფლებს სააგენტოს თავმჯდომარე;
2. სამსახურის უფროსის მოადგილე კომპეტენციის ფარგლებში:
ა)    ასრულებს სამსახურის  უფროსის დავალებებს;
ბ)  კოორდინაციას უწევს  და უზრუნველყოფს სამსახურის მიზნებისა და ფუნქციების  განხორციელებას;
გ) სამსახურის ფარგლებში ახორციელებს ზედამხედველობას და პასუხისმგებელია თანამშრომლების მიერ სამსახურებრივი მოვალეობების შესრულებაზე;
დ) სამსახურის უფროსს წარუდგენს ანგარიშს სამსახურის მიერ განხორციელებული საქმიანობების შესახებ;
ე) სამსახურის უფროსთან შეთანხმებით, ამზადებს სამსახურის თანამშრომელთათვის სამუშაოთა აღწერილობებს და ახდენს თითოეული თანამშრომლის მიერ შესრულებული სამუშაოს შეფასებას;
ვ) საჭიროებისამებრ იბარებს ანგარიშს სამსახურის თითოეული თანამშრომლისაგან გაწეული საქმიანობის შესახებ;
ზ) შუამდგომლობს სამსახურის უფროსთან სამსახურის ამოცანების შესასრულებლად საჭირო მოწყობილობების, ინვენტარის და სხვა საშუალებების გამოყოფის თაობაზე;
თ) შუამდგომლობს სამსახურის უფროსის წინაშე სამსახურის ფუნქციონირებისათვის აუცილებელი ფინანსური და სხვა რესურსების გამოყოფის შესახებ;
ი) შუამდგომლობს სამსახურის უფროსის წინაშე თანამშრომელთა წახალისების, დისციპლინური პასუხისმგებლობისა და მათი კვალიფიკაციის ამაღლების შესახებ;
კ) ასრულებს სააგენტოს თავმჯდომარის, დეპარტამენტის უფროსის და სამსახურის უფროსის ცალკეულ დავალებებს და ახორციელებს კანონმდებლობით მინიჭებულ სხვა უფლებამოსილებებს.
3. სამსახურის უფროსის მოადგილე დაკისრებული ამოცანების შესრულებისას ანგარიშვალდებულია სააგენტოს თავმჯდომარის, დეპარტამენტის უფროსის და სამსახურის უფროსის წინაშე.

მუხლი 14

1. სამსახურს შეიძლება ჰყავდეს მენეჯერი, რომელსაც კანონმდებლობით დადგენილი წესით, თანამდებობაზე ნიშნავს და თანამდებობიდან ათავისუფლებს სააგენტოს თავმჯდომარე.
2. სამსახურის მენეჯერი:
ა) ასრულებს ხელმძღვანელ პირთა დავალებებს;
ბ) უფლებამოსილების ფარგლებში ანაწილებს შემოსულ კორესპონდენციას;
გ) უფლებამოსილების ფარგლებში ახორციელებს ზედამხედველობას და პასუხისმგებელია თანამშრომელთა მიერ სამსახურებრივი მოვალეობის შესრულებაზე;
დ) სამსახურის გამართული ფუნქციონირების მიზნით მონაწილეობს სამსახურის სამუშაოს დაგეგმვისა და ორგანიზების პროცესში;
ე) უფლებამოსილების ფარგლებში ახდენს თითოეული თანამშრომლის მიერ შესრულებული (ყოველთვიური, კვარტალური) სამუშაოს შეფასებას;
ვ) საჭიროებისამებრ იბარებს ანგარიშს თითოეული თანამშრომლისაგან გაწეული საქმიანობის შესახებ;
ზ) შუამდგომლობს სამსახურის უფროსის წინაშე თანამშრომელთა წახალისების, დისციპლინური პასუხისმგებლობისა და მათი კვალიფიკაციის ამაღლების შესახებ;
თ) უფლებამოსილია კომპეტენციას მიკუთვნებულ საკითხებზე გამოსცეს ინდივიდუალური ადმინისტრაციულ–სამართლებრივი აქტები;
ი) ასრულებს ხელმძღვანელების ცალკეულ დავალებებს და ახორციელებს კანონმდებლობით მინიჭებულ სხვა უფლებამოსილებებს.

მუხლი 15

1. დეპარტამენტში დასაქმებულ სხვა პირებს, საქართველოს კანონმდებლობით დადგენილი წესით, თანამდებობაზე ნიშნავს და თანამდებობიდან ათავისუფლებს სააგენტოს თავმჯდომარე.
[bookmark: OLE_LINK1]2. დეპარტამენტში დასაქმებული პირი:
ა) ახორციელებს კანონმდებლობით, სააგენტოს დებულებით, საჯარო რეესტრის ეროვნული სააგენტოს შინაგანაწესით, ამ დებულებითა და სამუშაოთა აღწერილობებით მისთვის დაკისრებულ უფლება–მოვალეობებს;
ბ) ანგარიშვალდებული და პასუხისმგებელია სამსახურის უფროსის, მისი მოადგილის, დეპარტამენტის უფროსისა და სააგენტოს თავმჯდომარის წინაშე;
გ)  პასუხისმგებელია მის მიერ მომზადებულ გადაწყვეტილებაზე/ შესრულებულ სამუშაოზე;
დ) ასრულებს ხელმძღვანელობის ცალკეულ დავალებებს და ახორციელებს კანონმდებლობით მინიჭებულ სხვა უფლებამოსილებებს.

თავი V

დასკვნითი დებულებანი

მუხლი 16

ამ დებულების გაუქმება, მასში ცვლილებებისა და დამატებების შეტანა ხდება კანონმდებლობით დადგენილი წესით, სააგენტოს თავმჯდომარის ბრძანებით. 
